
Neftçala rayonu ərazisində suyun bəzi keyfiyyət göstəricilərinin müqayisəli 

təhlili 
 

Xülasə 

Təqdim olunan məqalə Neftçala rayonu ərazisindən götürülmüş içməli su nümunələrinin orqano-

leptik və bəzi kimyəvi göstəricilərinin müəyyənləşdirilməsinə və əldə olunan nəticələrin normativ 

sənədlərlə müqayisəsinə həsr olunmuşdur. Su nümunələri 5 nöqtədən götürülmüş və V.Y.Axundov 

adına Elmi-Tədqiqat Tibbi Profilaktika İnstitutunun Gigiyena laboratoriyasına gətirilmişdir.  

Su nümunələrinin iyi və dadı dövlət standartlarında təsbit olunmuş qaydalara uyğun olaraq 

nümunələr götürülən yerdə 5 ballıq şkala ilə müqayisə olunaraq təyin olunmuşdur. 

Kimyəvi müayinə zamanı suyun Ph-ı, ümumi codluğu, müvəqqəti codluğu, xlorid ionları və qalıq 

xlorun miqdarı təyin olunmuşdur.  

Tədqiqatın nəticələri göstərdi ki, suyun iyi və dadı, eləcə də kimyəvi göstəriciləri (pH 7,3±0,23-

7,8±0,21, ümumi codluq 6,4±0,23-6,8±0,24 mqekv/dm3, müvəqqəti codluq 2,2±0,06-

3,0±0,08mqekv/dm3, xlorid ionları  80±3,79-98,0±4,32 mq/dm3, qalıq xlor  0,12-0,18mq/dm3) sanitar 

qaydalara və normalara uyğundur.   

Açar sözlər: su, orqanoleptik xüsusiyyətlər, ümumi codluq, xlorid ionları,  qalıq xlor 

Comparative Analysis of Some Indicators of Water Quality in the Territory of 

Neftchala Region 
  

Abstract 

The presented article is dedicated to the determination of organoleptic and some chemical 

indicators of drinking water samples taken from the territory of Neftchala region and comparison of 

the obtained results with normative documents. Waters samples were taken from 5 points and 

delivered to the Hygiene laboratory of the Scientific Research Institute of Medical Prevention named 

after V.Y.Akhundova. 

The smell and taste of water samples were determined by comparison with a 5-point scale at the 

place where the samples were taken in accordance with the rules established in the state standards. 

During the chemical study, its pH, total hardness, chloride ions and residual chlorine were 

determined.  

The results of the research showed that the smell and taste of water, as well as its chemical 

indicators (pH 7,3±0,23-7,8±0,21, total hardness 6,4±0,23-6,8±0,24 mgekv/dm3, removable hardness 

2,2±0,06-3,0±0,08mgekv/dm3, chloride ions 80,0±3,79-98,0±4,32mg/dm3, residual chlorine 0,12-

0,18mg/dm3) is in accordance with sanitary rules and norms. 

Keywords: water, organoleptic characteristics, total hardness, chloride ions, residual chlorine 

 

Giriş 

Mərkəzləşdirilmiş su şəbəkələri əhalinin sağlamlığı üçün daha təhlükəsiz hesab olunsa da, insan 

sağlamlığı üçün risk faktoru rolunu oynayan bir sıra amillər hələ də mövcuddur. Orqanizmə kifayət 

qədər su daxil olsa da, onun normal fəaliyyət göstərməsi üçün suyun keyfiyyət göstəriciləri mühüm 

əhəmiyyət kəsb edir. Çünki orqanizmin normal fəaliyyət göstərməsi üçün qəbul olunan suyun 

tərkibində kifayət qədər mineral və üzvi maddələr olmalıdır, əks halda insanın orqan və sistemlərində 

bu və ya digər formada funksional pozğunluqlar baş verə bilər. Dəmir defisitli anemiya, zob, flyoroz, 

kariyes, urolitias və s. bu qəbildən olan funksional pozğunluqlardandır. Bu hal gələcəkdə bir sıra 

fizioloji dəyişikliklərin və böyrəklərin, ürək-dmar sisteminin, həzm orqanları və dayaq-hərəkət 

sisteminin patologiyalarına, habelə əhalinin sağlamlığı üçün kanserogen risklərin yaranmasına gətirib 

çıxara bilər (Sotnikova, 2013; Zavodova, 2014; Stepanov, 2015). Bu nöqteyi-nəzərdən müxtəlif 

mənbələrdən götürülmüş içməli suyun fiziki-kimyəvi, eləcə də bakterioloji göstəricilərinin 

öyrənilməsi bu gün də prioritet olaraq qalmaqdadır (İsayev, 2024).  

Qeyd olunanlar Azərbaycan Respublikası üçün də səciyyəvidir. Belə ki, içməli su ehtiyatına görə 

Azərbaycan Zaqafqaziya ölkələri arasında ən qeyri-qənaətbəxş vəziyyətdə olan ölkədir. Cənubi 

Qafqazda olan şirin su ehtiyatının cəmi 10%-i respublikamızın payına düşür. Respublikamıza çaylar 

vasitəsi ilə gələn suların qonşu  respublikaların ərazisində çirklənməsi su ehtiyatına olan tələbatı bir 

daha çətinləşdirir. Bu səbəbdən bizim ölkəmiz üçün də içməli su təchizatı məsələsinin böyük 

əhəmiyyəti vardır.  

Azərbaycan Respublikasının Prezidenti İlham Əliyevin “Azərbaycan Respublikası regionlarının 

sosial-iqtisadi inkişafı Dövlət proqramı”na və “2020-2022-ci illər üçün əhalinin içməli su ilə təmina-

tının yaxşılaşdırılmasına dair əlavə tədbirlər haqqında” 27 iyul 2020-ci il tarixli, “Su ehtiyatlarından 

səmərəli istifadəyə dair Milli Strategiya”nın təsdiq edilməsi haqqında 10 oktyabr 2024-cü il tarixli  

mailto:iradanagiyeva1978@gmail.com

sərəncamlarına, eləcə də əhalinin fasiləsiz və keyfiyyətli içməli su ilə təmin edilməsi barədə tapşırıq-

larına uyğun olaraq bölgələrdə əhalinin içməli su təchizatının yaxşılaşdırılması istiqamətində komp-

leks tədbirlər planı həyata keçirilir, yeni infrastrukturların yaradılması istiqamətində ciddi addımlar 

atılır. Son illərdə Azərbaycanda həyata keçirilən nəhəng su layihələri vəziyyəti tamamilə müsbət 

tərəfə dəyişib. Bu layihələr arasında Oğuz-Qəbələ-Bakı su kəmərini və Taxtakörpü su anbarının tikin-

tisini tarixi layihələrdən hesab etmək olar. Azad edilmiş torpaqlarda Sərsəng və Suqovuşan su 

anbarları kimi böyük su mənbələrimiz mövcuddur və həmin mənbələr orada formalaşır. 

Beləliklə, yuxarıda qeyd olunanlar bizi bir daha əmin edir ki, gigiyenik cəhətdən təmiz, epide-

mioloji cəhətdən təhlükəsiz və qənaətbəxş orqanoleptik xüsusiyyətlərə malik içməli su problemi 

nəinki respublikamız, eləcə də planetimiz üçün prioritet olaraq qalmaqdadır. Elə bu nöqteyi-nəzərdən 

Neftçala rayonu ərazisində içməli suyun orqanoleptik və bəzi kimyəvi xüsusiyyətlərini müəyyənləş-

dirməklə əldə olunan nəticələri normativ sənədlərlə müqayisə etməyi qarşımıza maqsəd qoyduq.  

Tədqiqat obyekti Neftçala şəhəri və Bankə qəsəbəsindəki yaşayış binalarının mənzillərindən, 

rayon ərazisindəki həyət evlərinin su krantlarından və həmin ərazidə yerləşən bulaqlardan götürülmüş 

içməli su olmuşdur. Neftçala rayonu Azərbaycan Respublikasında inzibati rayon kimi 1940-cı ildə 

təşkil olunmuşdur. Sonralar bir neçə dəfə inzibati dəyişikliklərə məruz qalsa da 1973-cü ilin aprel 

ayında Ümummilli lider Heydər Əliyevin xeyirxah təşəbbüsü ilə Neftçala rayonu yenidən təşkil 

olunmuşdur. Rayonun sahəsi 1451,7 km2-dir. Rayonda bir şəhər, 3 şəhər tipli qəsəbə, 48 kənd yaşayış 

məntəqəsi vardır. Mərkəzi Neftçala şəhəridir. Neftçala rayonu Azərbaycan Respublikasının cənub-

şərq hissəsində, Xəzər dənizi sahilində yerləşir. Respublikanın ən böyük çayı olan Kür Neftçala 

rayonunun ərazisində Xəzər dənizinə tökülür. Neftçala Rayon İcra Hakimiyyətinin 1 yanvar 2022-ci 

il tarixli məlumatına əsasən, Neftçala şəhər əhalisinin sayı 22 072 nəfər, rayon əhalisinin ümumi sayı 

isə 89625 nəfər olmuşdur. Neftçala şəhəri içməli suyu mərkəzləşmiş su şəbəkəsindən alır.  

Suyun gigiyenik cəhətdən qiymətləndirilməsi sanitar qaydalara və normalara uyğun aparılmışdır. 

Nümunələrin götürülməsi, saxlanılması və daşınması qaydası suyun orqanoleptik və kimyəvi 

analizlərini aparmaq məqsədi ilə mövcud dövlət standartları əsasında yerinə yetirilmişdir. Belə ki, 

götürülmüş su nümunələri nömrələnmiş, hazırlanmış göndəriş vərəqəsində su mənbəyinin adı, yeri, 

götürülmə tarixi və saatı, götürülmə nöqtəsi, eləcə də havanın temperaturu qeydə alınmışdır.  

İşin gedişi zamanı steril qablardan istifadə olunmuşdur. Nümunələri kranlardan götürərkən 

əvvəlcə kran spirtlə isladılmış pambıq alovu ilə yandırılmış, sonra kran tam açılmaqla 10 dəqiqə su 

axıdılmış və sonrakı hissələrdən su steril qaba götürülmüşdür.  

Su nümunələrinin orqanoleptik xüsusiyyətləri (iyi və dadı) dövlət standartlarında təsbit olunmuş 

qaydalara uyğun olaraq nümunələr götürülən yerdə 5 ballıq şkala ilə müqayisə olunaraq təyin 

olunmuşdur. Su nümunələri 5 nöqtədən götürülmüş, müayinə üçün V.Y.Axundov adına Elmi-

Tədqiqat Tibbi Profilaktika İnstitutunun Gigiyena laboratoriyasına gətirilmişdir (GOST 31868-2012, 

2014; GOST 3351-74, 2003).  

İşin gedişi zamanı orqanoleptik, kompleksonometrik və argentometrik üsullardan istifadə 

olunmuşdur. Götürülmüş su nümunələrinin kimyəvi müayinəsi zamanı suyun reaksiyası pH-metrlə, 

ümumi codluq trilon B, müvəqqəti codluq xlorid turşusu, xlorid ionları gümüş-nitrat, qalıq xlor 

natrium-tiosulfatdan istifadə erməklə təyin olunmuşdur (GOST 31954-2012, 2013; GOST 4245-72, 

2000).  

Suyun kəmiyyətcə kimyəvi müayinəsi ilə yanaşı onun keyfiyyətcə müayinəsinə də diqqət 

yetirilmişdir. Belə ki, suyun keyfiyyətcə müayinəsi kəmiyyətcə müayinə zamanı götürüləcək su 

nümunəsinin miqdarını təyin etməyə imkan verir.  

Alınmış nəticələrin variasion-statistik təhlili zamanı nümunələrin orta göstəriciləri (M) və 

standart xətaları (m) hesablanmışdır. Nəticələrin yoxlanılması və dəqiqləşdirilməsi üçün qeyri-

parametrik U-Uilkokson (Manna-Uitni) meyarından istafadə olunmuşdur (Lakin, 1990). 

Tədqiqat 

Su mənbələrinin davamlı şəkildə monitorinqi və sanitar-gigiyenik cəhətdən qiymətləndirilməsi 

vacib məsələlərdən biri olub əhalinin sağlamlığının qorunmasına yönəldilmişdir. Orqanoleptik 

göstəricilərinə görə (iyi və dadı) keyfiyyətsiz hesab olunan su, orqanizmin bir çox fizioloji 

funksiyalarına mənfi təsir göstərir. Belə ki, xoşagəlməz iyi və dadı olan su mədənin sekretor 

https://az.wikipedia.org/wiki/1_yanvar
https://az.wikipedia.org/wiki/2022
https://az.wikipedia.org/wiki/2022

funksiyasının azalmasına gətirib çıxarir. Əldə olunan nəticələrə görə suyun iyi 200C-də 1 bal, dadı 

isə 0 bal (norma ₋ 2 bala qədər) qiymətləndirilmişdir.  

Apardığımız tədqiqatın nəticələri göstərdi ki, suyun pH-ı götürülmə mənbələrindən asılı olaraq 

7,3±0,23-7,8±0,21 intervalında dəyişir. Ph, içməli suyun əsas keyfiyyət göstəricilərindən biri olub, 

orqanizmin normal fəaliyyət göstərməsi və xəstəliklərə qarşı davamlı olması üçün optimal şərait 

yaradır. Suyun reaksiyası normadan kənara çıxdıqda orqanizmdə xüsusi mühit yaradaraq suda gedən 

kimyəvi reaksiyalar üçün lazım olan optimal şəraiti dəyişir. Bu növ suyu içdikdə mədə-bağırsaq 

sisteminin parazitlərə qarşı həssaslığı artır və müxtılif formalı xəstəliklərin yaranmasına səbəb olur.  

Suyun ümumi codluğu insan orqanizmi üçün əvəzolunmaz rolu olan, bioloji cəhətdən asan əldə 

olunan ikivalentli kalsium və maqnezium ionlarının məcmuyudur. Kalsium və maqnezium ionları 

arterial təzyiqin tənzimlənməsində iştirak  edir. Həmin ionların çatışmazlığı və artıq miqdarı ürək-

damar sistemi xəstəliklərinin, beyin damarları insultunun və hipertoniya xəstəliyinin yaranmasına 

səbəb olur (Jiang, 2016; Kirstine, 2021; Abduyev, 2013).  

Əldə olunan nəticələrə görə suyun ümumi codluğu Neftçala şəhərindəki mənzillərdən götürülmüş 

krant suyunda 6,8±0,24mqekv/dm3, Bankə qəsəbəsindən götürülmüş krant suyunda 6,7±0,28 

mqekv/dm3, Neftçala şəhərindəki  Balasurra bulaq suyunda 6,4±0,31 mqekv/dm3, Bankə 

qəsəbəsindəki bulaq suyunda 6,5±0,29mqekv/dm3, Neftçala şəhərindəki həyət suyunda isə 7,3±0,24 

mqekv/dm3 (norma ₋ 7,0mqekv/dm3, СанПиН 2.1.4.559-96) olmuşdur. Qeyd etmək lazımdır ki, 

götürülmə nöqtələrindən asılı olmayaraq bütün su nümunələrinin mənbəyi mərkəzləşmiş su 

şəbəkəsidir. Ona görə də alınmış nəticələr arasında əhəmiyyətli dərəcədə statistik fərqlər görünmür. 

Hesab edirik ki, qeyd olunan kiçik fərqlər binadaxili və binaxarici, eləcə də həyətlərdəki su nəqliyyat 

sistemlərinin istismara verilmə tarixindən, istifadə olunan materialın növündən asılı olaraq yaranır  

(cədvəl). 

Ümumdünya Səhiyyə Təşkilatının (ÜST) hesabatlarında qeyd olunur ki, içməli suda olan kalsium 

və maqneziumun miqdarı ilə arterial hipertenziyanın, beyin qan dövranının kəskin pozulmalarının 

yayılması arasında əks əlaqə mövcuddur. Yumşaq su istifadə edilən regionlarda hipertoniya 

xəstəliyinin səviyyəsi digər regionlarla müqayisədə 25-30% yüksəkdir (Kousa, 2003).  

Tədqiqatın planına suda xlor ionlarının və qalıq xlorun konsentrasiyasının təyini də daxil 

edilmişdir. Xlor normal şəraitdə sarı-yaşıl rəngli zəhərli qaz olsa da, onun yüksək oksidləşdirici 

qabiliyyətindən suyun zərərsizləşdirilməsində geniş miqyasda istifadə olunur. Suda xlor ionlarının 

artıq konsentrasiyası mədənin sekretor funksiyasının, su-duz balansının pozulmasına, ürək-damar 

sistemi xəstəliklərinin, öd yolları və sidik daşı xəstəliklərinin yaranmasına, çatışmazlığı isə 

ürəkbulanma, ağızda quruluq, əzələ zəifliyi və saçların tökülməsinə  şərait yaradır (Timofeyeva, 

2017).  

Cədvəl  

Neftçala şəhəri və Bankə qəsəbəsində suyun orqanoleptik və fiziki-kimyəvi müayinələrinin 

nəticələri (M±m) 

 

Sıra 

Nümunə 

götürülən yerin 

adı 

İyi, 200 

C-də, 2 

bala 

qədər 

 

Dadı, 

2 bala 

qədər 

pH 

(6,0-9,0) 

Ümumi 

codluq, 

7,0mqekv/

dm3 

Müvəqqəti 

codluq 

Xloridlər, 

350mq/dm3 

Qalıq xlor 

0,3-0,5 

mq/dm3 

1. 
Neftçala ş. (krant 

suyu) 
1 xlor 0 7,8±0,21 6,8±0,24 2,3±0,04 98±4,32 0,18 

2. 
Bankə qəs. (krant 

suyu) 
1 xlor 0 7,7±0,27 6,7±0,28 2,2±0,06 96,5±3,89 0,17 

3. 

Neftçala ş. 

Balasurra (bulaq 

suyu) 

1 xlor 0 7,3±0,21 6,4±0,31 3,0±0,08 82±3,76 0,12 

4. 
Bankə qəs. (bulaq 

suyu) 
1 xlor 0 7,3±0,23 6,5±0,29 2,8±0,03 80±3,79 0,14 

5. 
Neftçala ş. (həyət 

suyu) 
1 xlor 0 7,3±0,24 6,4±0,23 2,7±0,05 84±4,16 0,18 

Əldə olunan nəticələrə görə, Neftçala rayonu ərazisindən götürülmüş su nümunələrində xlorid 

ionlarının və qalıq xlorun da miqdarı norma daxilindədir. Belə ki,  tədqiq olunan su nümunələrində 

xlorid ionlarının miqdarı 80±3,79 mq/dm3 ilə 98±4,32 mq/dm3 (norma ₋ 350 mq/dm3, СанПиН 

1.2.3685-21), qalıq xlorun midarı isə 0,12 mq/dm3  ilə 0,18 mq/dm3 (norma ₋ 0,3-0,5mq/dm3, 

СанПиН 2.1.4.1074-01) arasında dəyişir (bax cədvəl). 

Nəticə 

Beləliklə, apardığımız tədqiqatın nəticələri bir daha göstərdi ki, həm respublikamızın, həm də 

planetimizin əhalisinin həmişə təmiz, şəffaf, rəngsiz, qənaətbəxş iyə və dada malik içməli suya 

ehtiyacı vardır. Bu, milyonlarla insanın sağlamlığının qorunması və əhəmiyyətli dərəcədə maddi 

vəsaitə qənaətin olunması deməkdir. Əldə olunan nəticələrə görə belə qənaətə gəlmək olar ki, 

Neftçala rayonu ərazisində yerləşən yaşayış binalarının mənzillərindən və həyət evlərinin su 

krantlarından götürülmüş su nümunələrinin orqanoleptik və kimyəvi göstəriciləri sanitar qaydalara 

və normalara uyğundur. Bu, son illərdə ölkə prezidentinin Azərbaycanda həyata keçirdiyi nəhəng su 

layihələrinin müsbət nəticəsinin bariz nümunəsidir.  

